

2

[bookmark: _GoBack] ЎЗБЕКИСТОН РЕСПУБЛИКАСИ НОМИДАН
Ҳ   У   К   М

	2019 йил август ойининг19 куни, жиноят ишлари бўйича Қўрғонтепа туман суди, ўз идора биносида очиқ  суд мажлисида раислик қилувчи туман судининг раиси И.Эргашевнинг раислигида, судья ёрдамчиси Н.Тўланованинг котибалигида, тарафлардан давлат айбловчиси Қўрғонтепа туман прокурори ёрдамчиси Ш.Махмудов, судланувчи Ў.Мўйдиновнинг ҳимоячиси З.Валиев, жабрланувчи Б.Рустамовларнинг иштирокида Мўйдинов Ўткирбек Қосимовичга оид 1709-1901/65-сонли жиноят ишини кўриб чиқди. Иш ҳужжатларига кўра:
Мўйдинов Ўткирбек Қосимович (Mo’ydinov O’tkirbek Qosimovich), 1980 йил 26 мартда Қорасув шаҳрида туғилган, миллати ўзбек, Ўзбекистон фуқароси, маълумоти ўрта, оилали, 2 нафар фарзандлари бор, ишламайди,  муқаддам:
1) жиноят ишлари бўйича Хонобод шаҳар судининг 2010 йил 12 мартдаги ажримига мувофиқ, Ўзбекистон Республикаси ЖКнинг 211-моддаси 1-қисми, 223-моддаси 1-қисми билан юритилган жиноят иши Ўзбекистон Республикаси Олий Мажлис Сенатининг 2009 йил 28 августдаги “Ўзбекистон Республикаси Мустақиллиги эълон қилинганлигининг ўн саккиз йиллиги муносабати билан амнистия тўғрисида”ги Қарорининг 7-бандига асосан айблилик масаласи ҳал қилинмасдан тугатилган;
2) жиноят ишлари бўйича Қўрғонтепа туман судининг 2012 йил 13 августдаги ажримига мувофиқ, Ўзбекистон Республикаси ЖКнинг 109-моддаси 1-қисми билан юритилган жиноят иши ЖКнинг 661-моддасига асосан ярашганлик муносабати билан суд мажлиси баённомаси тасдиқланиб, айблилик масаласи ҳал қилинмасдан жиноят иши тугатилган;
3) жиноят ишлари бўйича Қўрғонтепа туман судининг 2013 йил 6 майдаги ҳукмига мувофиқ, Ўзбекистон Республикаси  ЖКнинг 122-моддаси 1-қисми билан ҳар ойлик иш ҳақининг 10 фоизини давлат даромадига ушлаган ҳолда 1 йил аҳлоқ тузатиш ишлари жазоси тайинланган, жазони 8 ой 22 кунини ўтамаган,
4) жиноят ишлари бўйича Қўрғонтепа туман судининг 2013 йил 8 июлдаги ажримига мувофиқ, Ўзбекистон Республикаси ЖКнинг 28,205-моддаси 2-қисмининг “а” банди, 28,209-моддаси 1-қисми, 28,211-моддасининг 1-қисми, 228-моддаси 2-қисмининг “б” банди, 228-моддасининг 3-қисми билан юритилган жиноят иши 2012 йил 5 декабрдаги “Ўзбекистон Республикаси Конституцияси қабул қилинганлигининг йигирма йиллиги муносабати билан амнистия тўғрисида”ги Қарорнинг 6-бандига асосан айблилик масаласи ҳал қилинмасдан тугатилган;
5) жиноят ишлари бўйича Жалақудуқ туман судининг 2013 йил 20 сентябрдаги ҳукмига мувофиқ, Ўзбекистон Республикаси ЖКнинг 140-моддаси 1-қисми, 169-моддаси 1-қисми билан ЖКнинг 59,60-моддалари тартибида ҳар ойлик иш ҳақининг 20 фоизини давлат даромадига ундириш белгиланган ҳолда 3 йил аҳлоқ тузатиш ишлари жазосига судланган;
6) жиноят ишлари бўйича Қўрғонтепа туман  судининг 2016 йил 14 апрелдаги ҳукмига мувофиқ, Ўзбекистон Республикаси ЖК 2501-моддаси 2-қисмининг “б” банди билан ЖКнинг 60, 61-моддалари тартибида 4 йил 3 ой муддатга озодликдан маҳрум қилинган, жиноят ишлари бўйича Охангарон туман судининг 2017 йил 21 ноябрдаги ажримига мувофиқ, ўталмай қолган 2 йил 7 ой 23 кун озодликдан маҳрум қилиш жазосидан ЖКнинг 73-моддаси тартибида муддатидан илгари шартли озод қилинган, Қорасув шаҳар, А.Темур МФЙ, А.Темур кўчаси 94-уйда яшаган, эҳтиёт чораси тариқасида қамоққа олиш тарзидаги эхтиёт чораси  қўлланилган, айблов хулосаси нусхасини 2019 йил 30 июлда олган,
Ўзбекистон Республикаси ЖК 168-моддаси 3-қисмининг “б” банди, 28,211-моддаси 2-қисмининг “а” банди  билан айбланган. 
Суд, судланувчи, жабрланувчи, гувохнинг кўрсатувларини тинглаб, жиноят ишидаги ҳужжатларни ўрганиб чиқиб ва ишда мавжуд бўлган далилларга баҳо бериб, қуйидагиларни
					А  Н  И  Қ  Л  А  Д  И :

Мўйдинов Ўткирбек Қосимович 2019 йил февраль ойининг тергов  ва суд тергови давомида аниқлашни имкони бўлмаган кунида уни туман ҳудудидаги экин ер майдонларини давлат захирасига олиб қўйиш, экин ер майдонларини жисмоний ва юридик шахсларга ажратиб бериш ваколати бўлмасада, Қўрғонтепа тумани “Лочинбек ғалласи” фермер хўжалиги раҳбари Б.Рустамовни ишончига кириб алдаб, унинг рахбарлигидаги “Лочинбек ғалласи” фермер хўжалигига тумандаги Ш.Рашидов массивида жойлашган туман ҳокмининг 01.12.2014 йилдаги 1100-Қ сонли қарори билан ажратилган 13.9 гектар ер майдони гўёки туман хокимлиги томонидан давлат захирасига олиб қўйилиши бўйича чоралар  кўрилаётганлигини айтиб, ундан моддий манфаатдор бўлиш ниятида туман хокимлиги ва прокуратурасида юқори лавозимларда ишловчи яқин танишлари орқали 500 АҚШ доллари эвазига ушбу ер майдонини давлат захирасига олиб қўйилмаслигини ҳал қилиб беришини ваъда қилиб, уни ишонтириб Б.Рустамовдан фирибгарлик йўли билан 500 АҚШ доллари талаб қилиб, 2019 йил 1 май куни Қорасув шаҳар Мустақиллик кўчасида жойлашган “Камрон-777” номли умумий овқатланиш шахобчаси ёнида Б.Рустамовдан 500 АҚШ доллари олган вақтида ходимлар томонидан ушланган.
Судланувчи Ў.Мўйдинов суд мажлисида, айбига қисман иқрор бўлиб, 2019 йил февраль ойини ўрталарида кўчадаги одамлардан Рустамов Баходир акага тегишли бўлган “Лочинбек ғалласи” фермер хўжалиги ер майдонлари туман хокимлигини захирасига олинганлигини эшитгани, 2019 йил 20 апрель куни Рустамов Баходир ака билан учрашиб гаплашганида Баходир ака фермер хўжалигини ерларини Қорасув шаҳрида яшовчи фуқаролар олишганлигини билганини, ерини қайтариб олиш учун Қўрғонтепа туман хокими ва прокурорига ариза қилганини, аризаси юзасидан прокурорни қабулига бирга кириб чиқишни сўраганини, рози бўлиб 2019 йил 27 апрель куни прокуратура идораси олдига боришганида аввал прокуратурада ишлаган Хусанбой исмли болани ўша ерда кўриб қолиб унга Баходир акага тегишли фермер хўжалиги ерлари туман хокимлиги томонидан захирага олиб қўйилгани, фермер хўжалиги ерига катта қарздорлик чиқарилганини айтганида Хусанбой ака фермер хўжалигини қарздорлик ҳақидаги маълумотни олиб текширувчига тақдим қилиши мумкинлигини айтиб кетганини, шунда Баходир ака унга фермер хўжалиги ерларини қайтариб олишда ёрдам беришини сўраганида Баходир акага прокуратурада ишловчи Шохрух исмли ходим билан гаплашиб ерини ҳал қилиб беришини айтиб 500 АҚШ доллари беришини айтгани, аслида Шохрух  исмли ходимни танимаслигини, прокуратурада Шохрух исмли ходим ишлашини эшитганлиги сабабли Баходир акани алдаб Шохрух орқали ерини ҳал қилиб беришини айтгани, Баходир ака 200 АҚШ доллари қилиб беришини мумкинлигини айтганида рози бўлмасдан 500 АҚШ доллари олиб келишни айтгани, Баходир ака унга фермер хўжалиги ёнидаги фермер хўжалигини ерлари ҳам олиб қўйилаётганини, агарда уни ерини ҳам фермер хўжалигини ўзига қолдириб берса фермер хўжалиги рахбари 700 АҚШ доллари бермоқчи эканлигини айтгани, шунда Баходир акага аввал ўзини ерларини ҳал қилиб олишини айтганини, Баходир акага қўшниси билан бўлган ишларни ўзи ҳал қилишини айтганини, Баходир ака айтган қўшни фермердан бирор сўм хам пуллар олмагани, орадан бир икки кун ўтиб Баходир акага қўнғироқ қилиб унга 500 АҚШ доллари бўлдими прокуратура ходимига олиб бориши керак бўлаётганлигини айтганида Баходир ака ҳаракат қилаётганлигини айтгани, 2019 йил 1 май куни Баходир ака унга қўнғироқ қилиб 500 АҚШ долларини тайёрлаб қўйганлигини айтганида Баходир акага Қорасув шаҳридаги ошхона олдида учрашишини айтганини, амакиси Б.Қозоқовга тегишли бўлган Форза русумли автмашинасини бошқариб келгани, Баходир ака билан учрашишгани, Баходир ака автомашинага чиқиб ўтиргани, унга 500 АҚШ долларини олиб келганлигини айтганини, Баходир акага пулларни ўриндиқ устидаги тўшакчани тагига қўйишини айтгани, Баходир ака 500 АҚШ долларини тўшакчани тагига қўйиб ишларини ҳал қилиб беришини айтиб тушиб кетганини, шу вақтда 3-4 нафар фуқаролар келишиб ўзларини Департамент ходимлари деб таништиришиб, тезкор тадбир ўтказилаётганлигини айтишиб уларни ушлашганини, ходимларга Баходир акага фермер хўжалигини ерларинии прокуратура ходимлари билан гаплашиб қайтариб олиб беришини айтиб 500 АҚШ доллари олганлигини айтиб пулларни тақдим қилгани, бу ҳақида баённома тузилгани, у аслида Шохрух исмли прокуратура ходимини умуман танимаслиги, аввалари турмуш ўртоғи прокуратура идорасига болалар алимент пуллари бўйича ариза қилганида прокуратурага борганида ўша ерда Шохрух исмли бола ишлашини эшитгани учун Баходир акани ишонитириш учун Шохрух исмли бола билан гаплашиб ҳал қилиб беришини айтганини, А.Мамадалиевни умуман танимаслиги, ундан 700 АҚШ доллар олмаганини, қилган ишидан пушаймонлиги, қарамоғида қари онаси ва вояга етмаган фарзандлари борлигини, унга енгиллик беришни сўраб кўрсатув берди.
Жабрланувчи Б.Рустамов суд мажлисида, 2014 йил 1 декабрдан “Лочинбек ғалласи” фермер хўжалиги ташкил қилганини, 2019 йил апрель ойида уни фермер хўжалигини ерлари хокимият захирасига ўтказилиб бошқа фермер хўжалиги ихтиёрига ўтказилгани, у фермер хўжалигини ерларини қайтариб олиш учун юрганида Мўйдинов Ўткирбекни кўриб қолганини, унга фермер хўжалигини ерлари захирага олиниб бошқа фермер ихтиёрига ўтказилгани, шуни қайтариб олиш учун юрганлигини айтганида Ўткирбек бу ишни туман хокимияти ва прокуратурадаги танишлари орқали ҳал қилиб беришини фақат хизмати борлигини айтганини, қанчага ҳал қилиб беришини сўраганида 500 АҚШ долларига ҳал қилиб беришини айтганини, унда 500 АҚШ доллар пуллари йўқлигини айтгани, фермер хўжалиги ёнидаги фермер хўжалигини ҳам ерлари захирага олиб қўйилганлигини уни қанчага ҳал қилиб беришини сўраганида Ўткир 700 АҚШ долларига ҳал қилиб беришини айтганини, пул топиб келишини айтиб кетганини, Ўткир уни бир неча маротаба чақириб 500 АҚШ долларини тайёр қилган ёки қилмаганлигини сўраганини, у 500 АҚШ долларини қила олмаётганлигини айтганини, Ўткирни ноқонуний ишидан норози бўлиб Департаментнинг вилоят бошқармасига ариза билан мурожаат қилганини, ходимлар унга кимёвий ишлов берилган 500 АҚШ долларни беришгани, 2019 йил 1 май куни Ўткирга телефон қилиб 500 АҚШ долларини тайёрлаб қўйганлигини айтганини, Ўткир Қорасув шаҳридаги “Камрон777” ошхонасини олдига келишини сўраганини, ошхонани олдига келганида Ўткир автомашина бошқариб келгани, Ўткир бошқариб келган автомашинага чиқиб ўтирганида Ўткир пулларни олиб келганлигини сўраганида 500 АҚШ долларини олиб келганини айтиб ушбу пуллар билан фермер хўжалиги ерини ҳал қилиб бера олишини сўраганида 500 АҚШ доллари билан ерини ҳал қилиб беришини айтгани, 500 АҚШ долларини Ўткирга берганида у автомашинани ўриндиғидаги тўшакни тагига қўйишини  айтганида 500 АҚШ долларини тўшакни тагига қўйиб автомашинадан тушиб кетгани, шу вақтда ходимлар келиб Ўткирни ушлашгани, бу ҳақида баённома тузилгани, ер масаласида Ўткир билан гаплашгани, Ўткир билан сухбатлашган вақтида Ўткир унга прокуратурада Шохрух ва Хусанбой исмли ходимлар ишлашлигини айтиб ўтганини, лекин ўзи Шохрух ва Хусанбой исмли болаларни умуман танимаслиги ва кўрмагани, Ў.Мўйдиновга нисбатан даъвоси йўқлиги, унга нисбатан енгиллик беришни сўраб кўрсатув берди.
Гувох А.Абиджанов суд мажлисида, 2019 йил 30 апрель куни Департаментнинг Қўрғонтепа туман бўлими ходимлари бир ишда холис сифатида қатнашиб беришини сўрашганида рози бўлиб Ж.Мирзақобулов билан бирга Департаментнинг Қўрғонтепа туман бўлими идорасига киришгани, ходимлар Б.Рустамовни аризасини ўқиб эшиттиришгани, Б.Рустамов аризасида Ў.Мўйдинов Қўрғонтепа туман хокимлигида ишловчи танишлари орқали ерини захирага қўйдирмаслик учун 500 АҚШ доллари талаб қилаётганлиги билдирилгани, бу ҳақидаги аудио ёзув мухрланиб олинганини, 2019 йил 1 май куни тадбир давом эттирилиб, Б.Рустамовга кимёвий ишлов берилган 500 АҚШ долларини беришгани, тадбир ўтказилгани тадбирда Б.Рустамов Қорасув шаҳар “Камрон 777” ошхонаси олдида Ўткир ака билан учрашишгани, Ўткир ака автомашинада келгани Баходир ака автомашинага чиқиб ўтирганини, Б.Рустамов Ў.Мўйдиновга пулларни бергани, кейин Ў.Мўйдиновни ходимлар бориб ушлашгани, ходимлар Ўткир акадан нима мақсадда пулларни олганлигини сўраганида Б.Рустамовга Қўрғонтепа тумани хокимлигида ишловчи танишлари орқали  ерини захирага қўйдирмаслик учун 500 АҚШ долларини олаётганида ушланганлигини айтиб 500 АҚШ долларини тақдим қилгани, бу ҳақида баённома тузилганлигини билдириб кўрсатув берди.
Гувох А.Мамадалиев дастлабки терговда берган ва суд мажлисида ўқиб текширилган “2016 йилдан тумандаги Ш.Рашидов массивида ғаллачилик йўналишидаги “Хасанхонтўра фахри” номли фермер хўжалигини бошқариб келишини, 2019 йил апрель ойи бошларида хўжалик ёнидаги “Лочинбек ғалласи” фермер хўжалиги рахбари Рустамов Баходир уларни ерлари туман хокимлиги томонидан давлат захирасига олиб қўйилаётгани, ерини ўзида қолдириш ҳақида бир таниши орқали ҳал қилаётганлигини айтганида, ундан таниши кимлиги, ишончлими деб сўраганида танишини исмини айтмагани, лекин айтган одами яқин таниши экани, танишига уни ери ҳам захирага олинаётганлигини айтганида, таниши ерини ҳам ўзини фойдасига ҳал қилишлик учун 700 АҚШ доллари сўраганлиги, ўша таниши агарда унга 700 АҚШ доллари берса ерини ҳам ўзини фойдасига ҳал қилиб беришини ваъда қилганини, бу масалани ўйлаб кўришини айтганини, шунда Б.Рустамовга хозирда уни таниши сўраган 700 АҚШ доллари миқдоридаги пули йўқлиги, оила аъзолари билан маслахатлашиб кўришини айтгани, шундан сўнг Б.Рустамов билан бошқа кўришмаганликлари, ер масаласида ҳам бошқа гаплашмагани, хўжаликка ажратилган  8,0 га  ер майдонларига 2018 йилда шоли эканлиги, лекин хосил бўлмасдан  давлатга шоли топшира олмаганини, шу сабабли ер учун солиқ ва бошқа тўловларни ҳам тўламагани, хокимият томонидан хам қарздорлик чиқишини билиб барибир ер майдони захирага олиниши, бирон ташкилотга ариза берса ҳам хал бўлмаслигини ўйлаб ер масаласида Б.Рустамовга бошқа мурожаат этмаганлиги, Б.Рустамов айтган таниши билан кўришиб гаплашмаганлиги, лекин Б.Рустамов ҳақиқатан унга таниши ерини ўзига қолдириш учун яқин танишлари орқали 700 АҚШ доллари эвазига ҳал қилиб беришини ваъда қилганлигини айтганини билдириб кўрсатув берган.
Судланувчи  Ў.Мўйдиновнинг айби ўзининг қисман иқрорлик билдириб берган кўрсатувларидан ташқари унинг айби: Б.Рустамовнинг аризаси (и.в 4), овоз ёзиш мосламасини бериш ҳақида баённомаси (и.в5), овоз ёзиш мосламасини олиш, ёзувларини дискка кўчириш ҳақида баённомаси (и.в 6), сўзлашувлар ёзиб олинган CD дискни кўздан кечириш ва унда ёзилган сўзларни эшитиб кўриш тўғрисида баённомаси (и.в 7-20), пулларга кимёвий ишлов бериш ва гувоҳлантириш ҳақида баённомаси ва унга илова қилинган фотосуратлар (и.в 21-22), ҳодиса содир бўлган жойни кўздан кечириш ва ашёвий далиларни олиш ҳақида баённомаси ( и.в 24-28)  ҳамда жиноят ишида тўпланган бошқа далиллар йиғиндиси билан ўз исботини тўлиқ топди.
Суд, дастлабки тергов органи томондан Ў.Мўйдиновга 2019 йил апрель ойининг тергов харакатлари давомида санасини аниқлаш имкони бўлмаган кунида Б.Рустамовга уни фермер хўжалиги ери жойлашган Ш.Рашидов массивидаги А.Мамадалиев раҳбарлигидаги “Хасанхонтўра” фермер хўжалигига туман хокими қарори билан ажратилган 8.0 га ер майдонлари ҳам захирага олинаётганлиги, А.Мамадалиев рахбарлигидаги фермер хўжалигига ажратилган ер майдонларини ҳам юқори лавозимларда ишловчи танишлари орқали 700 АҚШ доллари эвазига давлат захирасига олиб қўйилмаслигини ҳал қилиб беришини ваъда қилиб уни ишонтириб эвазига фирибгарлик йўли билан А.Мамадалиевдан хам 700 АҚШ доллари олиб беришини талаб қилиб мансабдор шахсга такроран пора беришга далолат қилганликда айбловлар қўйилган бўлсада дастлабки терговда гувох тариқасида сўроқ қилинган А.Мамадалиев “Рустамов Баходир ака унга таниши борлиги 700 АҚШ доллари берса захирага олинаётган ерини уни фермер хўжалиги ихтиёрига қайтаришга таниши ёрдам беришини айтгани, у ҳеч кимга пуллар бермагани, Баходир акани таниши билан хам учрашиб гаплашмаганлигини” билдириб кўрсатув берган.
Жиноят-процессуал кодексининг 82-моддасига биноан, ишни айблов хулосаси билан судга юбориш ва айблов ҳукми чиқариш учун, жумладан, жиноятнинг вақти, жойи, усули, бошқа шу каби ҳолатлар, қилмиш ва рўй берган ижтимоий хавфли оқибатлар ўртасидаги сабабий боғланиш, жиноятнинг айбланган шахс томонидан содир этилганлиги, жиноят содир этилишининг субъектив ҳолати, сабаблар ва мақсадлар, шунингдек айбланувчи ва жабрланувчининг шахсини тавсифловчи ҳолатлар исботланган бўлиши шарт ва санаб ўтилган барча ҳолатларнинг мажмуи исботланган тақдирдагина шахсни айблаш ёки ҳукм қилиш учун асос вужудга келади.
Ўзбекистон Республикаси Жиноят-процессуал кодекси 95-моддасининг 1-қисмига биноан, ҳар бир далил ишга алоқадорлиги, мақбуллиги ва ишончлилиги нуқтаи назаридан баҳоланиши лозим, шу модданинг 2-қисмига биноан, далиллар жиноят иши учун аҳамиятли бўлган мавжуд ҳолатлар ҳақидаги хулосаларни тасдиқловчи, рад этувчи ёки шубҳа остига олувчи фактлар ёки нарсалар тўғрисидаги маълумотларни акс эттирган тақдирдагина ишга алоқадор деб эътироф этилади.
Ўзбекистон Республикаси Олий суди Пленумининг 2018 йил 24 августдаги “Далиллар мақбуллигига оид жиноят-процессуал қонуни нормаларини қўллашнинг айрим масалалари тўғрисида”ги  24-сонли  қарори 2-бандида  “суриштирув, тергов органлари ва судларнинг эътибори шунга қаратилсинки, исбот қилиш жараёнида далилларнинг мақбуллиги тўғрисидаги масалани тўғри ҳал этиш муҳим ўрин тутади, далиллар мақбуллигининг шартлари қуйидагилар: далил тегишли субъект томонидан, яъни далилни олиш билан боғлиқ бўлган процессуал ҳаракатни ўтказишга ваколатли мансабдор шахс томонидан олинган бўлиши, фактга оид маълумотлар фақат ЖПК 81-моддасининг иккинчи қисмида қайд этилган манбалардан олинган бўлиши, далил уни олиш билан боғлиқ процессуал ҳаракатни ўтказишга оид қоидалар ва тартибга риоя этилган ҳолда олинган бўлиши, далилни олишда тергов ва суд ҳаракати жараёни ва натижаларининг қайд этилишига доир қонуннинг барча талабларига амал қилинган бўлиши шарт, судларга тушунтирилсинки, далиллар мақбуллигига тааллуқли юқорида санаб ўтилган шартлардан бирортасига амал этилмаслиги далилнинг мақбул эмас деб топилишига асос бўлади, 8-бандида  далил, агар у номаълум манбадан ёхуд жиноят ишини юритиш жараёнида аниқлаш мумкин бўлмаган, жумладан, қонунда назарда тутилмаган манбадан, масалан қонун ҳужжатларида белгиланган тартибда расмийлаштирилмаган тезкор-қидирув тадбири давомида олинган далиллар мақбул эмас деб ҳисобланади, 14-бандида судларга тушунтирилсинки, қонунда қайд этилган далиллар мақбуллиги шартларидан бирортасига риоя этмаслик мазкур далилни мақбул эмас, яъни унинг асосида процессуал қарорлар қабул қилиш учун юридик кучга эга эмас деб топишга асос бўлади (ЖПК 94, 95-моддалари) деб кўрсатилган.
Суд юқоридаги Қонун ва Пленум қарори талабларидан келиб чиқиб, Ў.Мўйдинов А.Мамадалиевдан захирадаги ерларини ўзига қайтариб беришини ваъда қилиб 700 АҚШ доллари олмагани, Ў.Мўйдинов А.Мамадалиев билан умуман учрашмаганлигини инобатга олиб уни айбловидаги А.Мамадалиевни алдаб мансабдор шахсга 700 АҚШ доллари беришга далолат қилганлик айблов ҳаракати бўйича уни оқлашни лозим деб ҳисоблайди.
Суд дастлабки тергов органи томонидан Ў.Мўйдиновни Б.Рустамовнинг алдаб уни ишончини суиистеъмол қилиш йўли билан пулларини фирибгарлик йўли билан эгалаганликда ифодаланган ҳаракатларини Ўзбекистон Республикаси ЖК 168-моддасининг 1-қисми билан, Ў.Мўйдиновнинг мансабдор шахсга пора беришга далолат қилганликда ифодаланган жиноий ҳаракатини Ўзбекистон Республикаси ЖК 28,211-моддасининг 1-қисми билан  квалификация қилади. 
Суд, Ў.Мўйдиновга жазо тури ва миқдорини тайинлашда, содир этилган жиноятларнинг ижтимоий ҳавфлилик даражасини, айбига иқрор, қилмишидан пушаймонлиги, етказилган зарарлар қопланганини, жабрланувчини даъвоси йўқлигини  жазони енгиллаштирувчи холатлар деб, илгари ҳам қасддан жиноят содир этиб такроран қасддан янги жиноят содир қилганлигини жазони оғирлаштирувчи ҳолатлар деб ҳисоблаб унга нисбатан у айбли деб топилаётган фирибгарлик жинояти учун қонун санкцияси доирасида аҳлоқ тузатиш ишлари жазоси тайинлашни, пора беришга далолат қилганлик жинояти учун  қонун санкциясида назарда тутилган озодликдан маҳрум қилиш жазоси тайинлашни, ЖКнинг 59, 61-моддалари тартибида узил-кесил озодликдан маҳрум қилиш жазоси тайинлашни, шу билан бирга тайинланадиган жазога олдинги ҳукм билан тайинланиб ўталмай қолган озодликдан маҳрум қилиш жазосининг Жиноят кодексининг 73-моддаси тартибида муддатидан илгари шартли озод қилишнинг шартлилигини бекор қилиб, ҳукмлар мажмуи бўйича ЖКнинг 60-моддаси тартибида жазоларни қисман қўшиш йўли билан қўшиб, ҳукмлар мажмуи бўйича узил-кесил озодликдан маҳрум қилиш жазоси тайинлашни, жазони умумий тартибли колонияларда ўтаттиришни, Ў.Мўйдинов мансабдор шахс бўлмаганлиги сабабли унга нисбатан Ўзбекистон Республикаси ЖК 45-моддасини қўлламасликни лозим деб ҳисоблайди. 
Суд, жиноят оқибатида етказилган зарар бўйича жабрланувчи Б.Рустамовни даъвоси йўқлигини инобатга олишни, ашёвий далил тариқасида олинган 1,2,3,5,6,7,8,9,10 сонли пакетлардаги тампонларни йўқ қилишни, ашёвий далил тариқасида олинган тадбир давомида фойдаланилган 500 АҚШ доллари  Ўзбекистон Республикаси Бош прокуратураси ҳузуридаги ИЖҚК Андижон бошқармасининг молия бўлимига қайтарилганлигини инобатга олишни, ашёвий далил тариқасида олинган Ў.Мўйдинов ва Б.Рустамовлар ўртасида бўлиб ўтган суҳбат ёзилган 2 дона СД дискларни жиноят иши билан бирга сақлашни лозим деб ҳисоблайди.
Ўзбекистон Республикаси Жиноят Процессуал Кодексининг 454, 455, 456, 457,463,465, 466. 467, 468, 471, 472, 473, 548, 549, 563-моддаларига амал қилиб, суд
ҳ у к м   қ и л д и:
Мўйдинов Ўткирбек Қосимович (Mo’ydinov O’tkirbek Qosimovich) Ўзбекистон Республикаси Жиноят Кодексининг 168-моддасининг 1-қисми, 28, 211-моддасининг 1-қисми билан айбли деб топилсин.
Ў.Мўйдиновга Ўзбекистон Республикаси Жиноят Кодексининг 168-моддаси 1-қисми билан 2 (икки) йил муддатга ҳар ойлик иш ҳақининг 20 фоизини давлат даромадига ушлаб қолган ҳолда 2 (икки) йил муддатга аҳлоқ тузатиш ишлари жазоси тайинлансин.
Ў.Мўйдиновга Ўзбекистон Республикаси Жиноят Кодексининг 28, 211-моддасининг 1-қисми билан 1 (бир) йил озодликдан маҳрум қилиш жазоси тайинлансин.
Ў.Мўйдиновга Жиноят кодексининг 59, 61-моддалари тартибида жиноятлар мажмуи бўйича жазоларни қисман қўшиш йўли билан қўшиб 1 (бир) йил 1(бир) ой муддатга озодликдан маҳрум қилиш жазоси тайинлансин.
Ў.Мўйдиновга тайинланган жазога жиноят ишлари бўйича Қўрғонтепа туман судининг 2016 йил 14 апрелдаги ҳукмига мувофиқ тайинланиб, ўталмай қолган 2 йил 7 ой 23 кун озодликдан маҳрум қилиш жазосининг Жиноят кодексининг 73-моддаси тартибида муддатидан илгари шартли озод қилишнинг шартлилиги бекор қилиб, ҳукмлар мажмуи бўйича ЖКнинг 60-моддаси тартибида жазоларни қисман қўшиш йўли билан қўшиб, ҳукмлар мажмуи бўйича узил-кесил 1(бир) йил 2 (икки) ой муддатга озодликдан маҳрум қилиш жазоси тайинлансин.
Жазони умумий тартибли колонияларда ўтаттириш белгилансин.
Жазони ўташ муддати 2019 йил 1 май кунидан бошлаб ҳисоблансин.
Ў.Мўйдиновга нисбатан қўлланилган эхтиёт чораси аслича қолдирилсин.
Жиноят оқибатида етказилган зарар бўйича жабрланувчи Б.Рустамовни даъвоси йўқлиги инобатга олинсин.
Ашёвий далил тариқасида олинган 1,2,3,5,6,7,8,9,10 сонли пакетлардаги тампонлар йўқ қилинсин.
Ашёвий далил тариқасида олинган тадбир давомида фойдаланилган 500 АҚШ доллари  Ўзбекистон Республикаси Бош прокуратураси ҳузуридаги ИЖҚК Андижон бошқармасининг молия бўлимига қайтарилганлиги инобатга олинсин.
Ашёвий далил тариқасида олинган Ў.Мўйдинов ва Б.Рустамовлар ўртасида бўлиб ўтган суҳбат ёзилган 2 дона СД дисклар жиноят иши билан бирга сақлансин.
Ҳукмдан норози тарафлар ҳукм эълон қилинган кундан бошлаб, судланувчи, жабрланувчи, ҳукм нусхасини олган кундан бошлаб 10 кунлик муддат ичида шу суд орқали жиноят ишлари бўйича Андижон вилоят судига апелляция тартибида, иш апелляция тартибида кўрилмаган тақдирда, қонуний кучга кирган ҳукм устидан кассация тартибида шикоят келтиришга ёки протест билдириши мумкин.

Раислик қилувчи:                                            И.Эргашев 









 










